
TOKI ADMINISTRAZIOKO DEPARTAMENTUA

Gobernuak 4,4 milioi euroko diru laguntza eman du, Nafarroako Hiri Hondakinen Partzuergoa abian jartzeko 
Partzuergoak mankomunitateen artean banatutako ditu hondakinak tratatu eta garraiatzeko laguntzak

Astelehena, 2008ko apirilaren 14a. Nafarroako Gobernuak baimena eman dio, Amelia Salanueva Murguialday Toki Administrazioko Departamentuko kontseilariari, Nafarroako Hiri Hondakinak Tratatzeko Partzuergoa ezarri eta abian jartzeko diru laguntzak emateko. Aipaturiko diru laguntzak, 4.430.150 eurokoak, Nafarroako aurrekontu orokorretan daude aurreikusita. 

Hondakinen Partzuergoak, hartara, hiru partida jasoko ditu, 2008an, Toki Administrazioko Departamentuaren eskutik: 1.130.150 euroko partida, hondakinak garraiatzeko; 1,5 milioi euroko partida, hondakinak tratatzeko; eta 1,8 milioi eurokoa, inbertsioak egiteko. Nafarroako mankomunitate guztiak, Iruñeko Eskualdekoa salbu, Partzuergoan sartuta daude dagoeneko (mankomunitate batzuk Partzuergoan sartzeko izapideak egiten ari dira). Hortaz, Partzuergoak mankomunitateen artean banatutako ditu hondakinak tratatu eta garraiatzeko laguntzak. 


Gaur egun, hondakinak Tuterako “El Culebrete” biometanizazio plantara garraiatzen dituzte, edo Gongorako zabortegira, Nafarroako iparraldeko mankomunitate batzuen kasuan. Baztan, Zangoza eta Tafallan aurreikusita dauden transferentzia plantak eraiki bitartean (udan hasiko dira lanak egiten), Partzuergoak berak garraiatzen ditu hondakinak, mankomunitate bakoitzetik dagokion lekuraino, eta horretarako, 1.130.150 euroko partida erabiliko du. 


Bestalde, Toki Administrazioko Departamentuak 1,5 milioi euro emanen ditu hondakinak “El Culebrete” plantan tratatzeko. Hartara, hondakin geldoak (ontziak, plastikoa...) berreskuratuko dituzte, batetik, eta hondakin organikoak tratatu eta biogasa sortuko dute, bestetik. 


Amaitzeko, 1,8 milioi euro inbertsioetarako erabiliko dituzte. Hain zuzen ere, aipaturiko hiru transferentzia plantak eraikitzeko erabiliko dituzte (kalkuluen arabera, guztizko aurrekontua 4,5 milioi eurokoa izanen da). Nolanahi ere, Toki Administrazioko Departamentuak dagoeneko 3,6 milioi euro eman ditu, 2005-08ko Toki Azpiegituren Laurteko Planaren bidez, hiru transferentzia plantak eraikitzeko. Planta horietan, Partzuergoaren aurreikuspenen arabera, hainbat mankomunitatetako hondakinak zentralizatuko dituzte, eta trinkotu eta bolumena txikitu ondoren, dagokion tratamendu gunera garraiatuko dituzte. 


Partzuergoari atxikita dauden mankomunitateetako erabiltzailek 2008ko urtarrilaren 1az geroztik ordaintzen duten tasaren bidez beste 1,7 milioi euro bilduko dituzte, eta horiek ere erakundearen urteroko aurrekontuaren baitan zenbatuko dituzte. Erabiltzaileek, tasaren bidez, 17,5 euro gehiago ordaintzen dituzte urtean, hondakinen fakturaren baitan. 


Partzuergoa 2007an sortu zuten, Nafarroako hiri hondakinak tratatzeko, eta berriki, Montejurrako Mankomunitateak ere bertan sartu nahi duela adierazi du. Hartara, Partzuergotik kanpo dagoen bakarra Iruñeko Eskualdeko Mankomunitatea da. 


Montejurrako Mankomunitatea Partzuergoan sartu eta gaur egun Tuteran (“El Culebrete”) eta Cárcarren (Montejurra) dauden tratamendu plantetan hobekuntza lanak eginez gero, hondakinen tratamendua Nafarroako Partzuergoaren esku egonen litzateke. Foru Komunitatean 17 mankomunitate daude, eta Partzuergoan sartuta daude honako hauek: Zangoza, Izarbeibar, Baiza, Erribera, Erribera Garaia, Bortziriak, Ezka-Zaraitzu, Malerreka eta Baztango Udala. Bidausi, Sakana, eta Araxesgoieneko Mankomunitateek aurten sartuko direla iragarri zuten, eta 10. eremua (Agoitzeko eskualdea), Leitza-Lekunberri eremua, eta Arano-Goizueta eremua dagoeneko hasi dira Partzuergoarekin hitz egiten, bertan sartzeko.


Gobernuaren Bilkuran onartu duten 4,4 milioi euroko diru laguntza Hondakinen Partzuergoko 2008ko aurrekontuaren baitan kokatuta dago (9,7 milioi euroko aurrekontua). Zenbateko osotik (9,7 milioi euro), Nafarroako Gobernuak 8 milioi euroko ekarpena eginen du, eta erabiltzaileek 1,7 milioi euro ordainduko dituzte, tasaren bidez. Aurrekontuko gastuak honela banatuta daude: tratamendua, 3 milioi euro; garraioa tratamendu plantaraino, 517.650 euro; tratamendua eta isurketa, 612.500 euro; eta Partzuergoaren kudeaketa, 200.000 euro. Inbertsioei dagokienez, honako hauek eginen dituzte: transferentzia plantak, 4,5 milioi euro; eta garraiobide osagarriak, 900.000 euro.

Partzuergoaren helburuak honako hauek dira: Nafarroako hiri hondakinen tratamendua modu bateratuan kudeatzea; hondakinen tratamenduari buruzko Europako araudia betetzea; eta Nafarroa osoan irizpide homogeneoak eta zuzenak erabiltzea. Era berean, herritarrak eta gizarte osoa hondakinen gainean sentikortze aldera, Partzuergoak, Nafarroako Ingurumen Baliabideen Zentroarekin batera, “Hondakinen Foroa” egitea erabaki du, Nafarroako ibai arroetan uraren gaiarekin egin duten bezala. 


Hondakinen foroak, urarenak bezalaxe, parte-hartzea sustatuko du. Funtzionamenduko arauak aldez aurretik zehaztuko dituzte, eta erakundeek, elkarteek eta herritarrek, oro har, parte hartu ahal izanen dute. Hartara, lortu nahi dutena da gizarte osoari ulertaraztea hondakinak pertsona bakoitzak sortzen dituela, eta guztion erantzukizuna dela hondakin gutxiago sortzea eta ahalik eta modurik egokienean tratatzeko erraztasunak ematea, ingurumena hobetzeko. 

